
Улаанбаатар хот
САЙДЫН ТУШААЛ

Журам шинэчлэн батлах тухай

Монгол Улсын Засгийн газрын тухай хуулийн 24 дүгээр зүйлийн 2 дахь хэсэг, Авто замын тухай хуулийн 8 дугаар зүйлийн 8.6 дахь заалт, 10 дугаар зүйлийн 10.1.4 дэх заалт, 11 дүгээр зүйлийн 11.1.2, 11.1.4 дэх заалтыг тус тус үндэслэн ТУШААХ нь:

1. “Авто замын норм, нормативын сангийн ажиллах журам”-ыг шинэчлэн баталсугай.

2. Батлагдсан журмыг хэрэгжүүлж ажиллахыг “Зам, тээврийн хөгжлийн төв” ТӨҮГ /Х.Пүрэвжаргал/-т, сангийн үйл ажиллагааг зохион байгуулан ажиллахыг Авто замын бодлогын хэрэгжилтийг зохицуулах газар (Ч.Сугармаа)-т тус тус даалгасугай.
3. Тушаалын хэрэгжилтэд хяналт тавьж ажиллахыг Хяналт-шинжилгээ, үнэлгээ, дотоод аудитын газар (А.Мөнхбат)-т тус тус үүрэг болгосугай.
4. Энэхүү тушаал гарсантай холбогдуулан Зам, тээврийн хөгжлийн сайдын 2018 оны 142, 2020 оны А/121 дугаар тушаалыг тус тус хүчингүй болсонд тооцсугай.

САЙД




С.БЯМБАЦОГТ
Зам, тээврийн хөгжлийн сайдын 2023 оны ... дугаар сарын ... –ны өдрийн ... дугаар тушаалын хавсралт
АВТО ЗАМЫН НОРМ, НОРМАТИВЫН САНГИЙН АЖИЛЛАХ ЖУРАМ
Нэг. Нийтлэг үндэслэл
1.1. Энэхүү журмын зорилго нь “Авто замын норм, нормативын сан” /цаашид “Сан” гэх/-гийн хөрөнгийг бүрдүүлэх, сангийн хөрөнгөөр зам, тээврийн салбарын стандарт, норматив техникийн баримт бичгийг боловсронгуй болгох, судалгаа, шинжилгээний ажлыг төлөвлөх, хэрэгжүүлэх, батлуулах, хэвлэн нийтлэх, сурталчлах, сангийн хөрөнгийг зориулалтын дагуу зарцуулах, тайлагнах, хяналт тавихад холбогдсон харилцааг зохицуулахад оршино.
1.2. Авто замын тухай хуулийн 11 дүгээр зүйлийн 11.1.2 дахь заалтын дагуу сангийн хөрөнгөөр боловсруулах зам, тээврийн салбарын стандарт, норматив техникийн баримт бичиг болон хэрэгжүүлэх эрдэм шинжилгээ судалгааны ажлыг хуулиар олгогдсон чиг үүргийнхээ хүрээнд Авто замын судалгаа, шинжилгээ, хөгжлийн асуудал эрхэлсэн байгууллага буюу “Зам, тээврийн хөгжлийн төв” ТӨҮГ /цаашид “Төв” гэх/ хэрэгжүүлэх, боловсруулах, сурталчлах, хэрэгжилтийг хангах ажлыг хариуцан зохион байгуулна.
1.3. Авто замын тухай хуулийн 11 дүгээр зүйлийн 11.1.4 дэх заалтын дагуу Сангийн хөрөнгийн эх үүсвэрийг бүрдүүлэх, зарцуулах, тайлагнах ажлыг Төв холбогдох хууль тогтоомжийн дагуу зохион байгуулна. Сан нь Төвийн тамга, тэмдэг, хэвлэмэл хуудсыг хэрэглэнэ. Сан нь өөрийн үйл ажиллагаанд зориулсан төв төрийн сан дээр байрлах тусгай данстай байх ба Авто замын асуудал эрхэлсэн төрийн захиргааны төв байгууллагаас баталсан Авто замын салбарын нягтлан бодох бүртгэлийн баримт бичгийг үйл ажиллагаанд мөрдлөг болон ажиллана.
1.4. Сангийн үйл ажиллагаанд дараах зарчмыг баримтална: Үүнд:

1.4.1. Сангийн хөрөнгөөр хэрэгжүүлэх төсөл арга хэмжээ нь Монгол Улсын Засгийн газар, Зам, тээврийн хөгжлийн яамны бодлого, үйл ажиллагааны хөтөлбөр, төлөвлөгөөтэй уялдсан байх;
1.4.2. Зам, тээврийн дэд салбаруудад зарцуулах хөрөнгийн хэмжээг Санд төвлөрүүлсэн орлогын хэмжээтэй уялдуулан төлөвлөх;
1.4.3. Сангийн хөрөнгөөр стандарт, норматив техникийн баримт бичгийг боловсруулахад салбарын эрдэм шинжилгээ, судалгааны байгууллага, төрийн болон төрийн бус байгууллага, мэргэжлийн байгууллага, эрдэм шинжилгээ, судалгааны ажил гүйцэтгэдэг, ажлын туршлага бүхий иргэн, судалгааны багийг өмчийн хэлбэр харгалзахгүйгээр тэгш оролцуулах, өрсөлдөх боломжийг хангах;
1.4.4. Сангийн үйл  ажиллагаа нь үр ашигтай, ил тод, авилга ашиг сонирхолын зөрчлөөс ангид байх;
1.5. Сан нь үйл ажиллагааг удирдан зохион байгуулах үүрэг бүхий Удирдах зөвлөл, Хяналтын зөвлөл, Ажлын алба, “Зөвлөхийн мэдээллийн сан”-тай байна. 

1.6. Удирдах зөвлөлийн дарга нь Удирдах болон Хяналтын зөвлөлийн гишүүдийг томилуулах, чөлөөлөх талаар санал боловсруулж, авто замын асуудал эрхэлсэн Засгийн газрын гишүүнд танилцуулж, шийдвэрлүүлнэ.
1.7. Сангийн ажлын алба нь Төвийн норм нормативын санг бүрдүүлэх, норматив техникийн баримт бичгийг боловсронгуй болгох асуудлыг хариуцсан нэгж байх бөгөөд сангий Ажлын албаны дарга нь Удирдах зөвлөлийн нарийн бичгийн дарга байна.
1.8. Сангийн хөрөнгөөр хэрэгжүүлэх төсөл, арга хэмжээний Захиалагч нь Зам, тээврийн хөгжлийн төв” ТӨҮГ байна. 

Хоёр. Сангийн удирдлага, зохион байгуулалт

2.1. Сангийн Удирдах зөвлөл /цаашид “Удирдах зөвлөл” гэх/ нь 11-ээс доошгүй гишүүдтэй байна. Гишүүдийг авто замын асуудал эрхэлсэн Засгийн газрын гишүүн томилж, чөлөөлнө.
2.2. Удирдах зөвлөлийн дарга нь авто замын асуудал эрхэлсэн төрийн захиргааны төв байгууллагын авто замын асуудал хариуцсан нэгжийн дарга, дэд дарга нь Төвийн захирал байна. Зөвлөлийн даргын эзгүйд дэд дарга ажил үүргийг орлон явуулна.
2.3. Удирдах зөвлөлийн үйл ажиллагааны үндсэн хэлбэр нь хурал байх бөгөөд хурлыг гишүүдийн 70-аас доошгүй хувь нь хүрэлцэн ирснээр хүчинтэйд тооцож, хуралд оролцсон гишүүдийн олонхийн саналаар шийдвэр гаргана. Гишүүдийн санал тэнцсэн тохиолдолд асуудлыг хурал даргалагчийн саналаар шийдвэрлэнэ. Нарийн бичгийн дарга нь саналын эрхтэй байна.
2.4. Удирдах зөвлөлийн ээлжит хурлыг улирал тутамд, ээлжит бус хурлыг шаардлага гарсан тухай бүр ээлжит хурлын тов харгалзахгүйгээр хуралдана.
2.5. Удирдах зөвлөлийн хурлын товыг Удирдах зөвлөлийн дарга тогтооно. Нарийн бичгийн дарга хуралдааны товыг тогтоосон өдрөөс 3-аас доошгүй хоногийн өмнө хуралдаанаар хэлэлцэх асуудал, холбогдох материалын хамт Удирдах зөвлөлийн гишүүдэд хүргүүлнэ.

2.6. Удирдах зөвлөлийн хурлын шийдвэр нь тогтоол, тэмдэглэл хэлбэртэй байх бөгөөд дарга, нарийн бичгийн даргын гарын үсгээр баталгаажна.

2.7. Зөвлөлийн хуралд хэлэлцэх асуудлын цар хүрээнээс хамааруулан шаардлагатай гэж үзвэл хэлэлцэх асуудлын талаар мэдлэг туршлага бүхий мэргэжилтэн, инженер, эрдэмтдийг зөвлөлийн даргын зөвшөөрлөөр саналын эрхгүйгээр оролцуулж болно.

2.8. Сангийн санхүүгийн жил нь тухайн оны 10 дугаар сарын 01-нд эхэлж дараа 10 дугаар сарын 01-нд дуусна.

2.9. Сан нь “Сангийн хөрөнгөөр ажил, үйлчилгээ хэрэгжүүлэх эрхийг хязгаарласан этгээдийн жагсаалт”-тай байна.

2.10. Удирдах зөвлөл нь дараах чиг үүргийг хэрэгжүүлнэ. Үүнд:
2.10.1. Тухайн санхүүгийн жилийн орлогын төлөвлөгөө, “Авто замын норм нормативын сангийн хөрөнгөөр хэрэгжүүлэх төсөл, арга хэмжээний төлөвлөгөө”-г хянан хэлэлцэж, тухайн оны 09 дүгээр сарын 15-ны өдрийн дотор батлах; 
2.10.2. Батлагдсан төлөвлөгөөнд энэхүү журмын 5.2 дахь заалтад заасны дагуу Төв гүйцэтгэх төсөл, арга хэмжээг тодорхойлж, төлөвлөгөөний хэрэгжилтийн явцтай танилцах, шаардлагатай тохиолдолд эрчимжүүлэх талаар тогтоол, тэмдэглэл гаргах;
2.10.3. Сангийн тухайн жилийн үйл ажиллагаа, хөрөнгийн бүрдүүлэлт, зарцуулалтын тайланг тус тус хэлэлцэн дүгнэж үйл ажиллагааны тайланг авто замын асуудал эрхэлсэн Засгийн газрын гишүүнд хүргүүлэх;
2.11. Сангийн хөрөнгөөр ажил, үйлчилгээ хэрэгжүүлэхээр гэрээ байгуулсан боловч гэрээний дагуу үүргээ бүрэн гүйцэтгээгүй Зөвлөхийг “Сангийн хөрөнгөөр ажил, үйлчилгээ хэрэгжүүлэх эрхийг хязгаарласан этгээдийг жагсаалт”-ад бүртгэх, бүртгэлээс гаргах; 
2.12. Сангийн үйл ажиллагаа, хөрөнгийн бүрдүүлэлт, зарцуулалтыг хянах Хяналтын зөвлөл /цаашид “Хяналтын зөвлөл” гэх/ нь 5-аас доошгүй гишүүнтэй байна. Гишүүдийг авто замын асуудал эрхэлсэн Засгийн газрын гишүүн томилж чөлөөлнө.

2.13.  Хяналтын зөвлөлийн дарга нь авто замын асуудал эрхэлсэн төрийн захиргааны төв байгууллагын хяналт шинжилгээ үнэлгээ дотоод аудитын асуудал хариуцсан нэгжийн дарга байна. 

2.14. Хяналтын зөвлөлийн үйл ажиллагааны үндсэн хэлбэр нь хурал байх бөгөөд хурлыг гишүүдийн 70-аас доошгүй хувь нь хүрэлцэн ирснээр хүчинтэйд тооцож, хуралд оролцсон гишүүдийн олонхийн саналаар шийдвэр гаргана. Нарийн бичгийн дарга нь саналын эрхтэй байна.

2.15. Хяналтын зөвлөлийн хурлын шийдвэр нь тогтоол, тэмдэглэл хэлбэртэй байх бөгөөд дарга, нарийн бичгийн даргын гарын үсгээр баталгаажна.

2.16. Хяналтын зөвлөл нь дор дурдсан чиг үүргийг хэрэгжүүлнэ. Үүнд:
2.16.1. Сангийн Удирдах зөвлөлийн баталсан санхүүгийн жилийн орлогын төлөвлөгөө, “Авто замын норм нормативын сангийн хөрөнгөөр хэрэгжүүлэх төсөл, арга хэмжээний төлөвлөгөө”-ний хэрэгжилтэд хяналт тавих, тайлан дүгнэлтийг авто замын асуудал эрхэлсэн засгийн газрын гишүүнд танилцуулах;
2.16.2. Санд хөрөнгө төвлөрүүлээгүй буюу дутуу төвлөрүүлсэн байгууллагын төлбөрийг санд нөхөн төвлөрүүлэх асуудлаар хяналт шалгалт хийж, тайлан дүгнэлтийг авто замын асуудал эрхэлсэн засгийн газрын гишүүнд танилцуулах;
2.16.3. Сангийн хөрөнгөөр хэрэгжүүлэх төсөл, арга хэмжээний төлөвлөгөөг энэхүү журмын 1.4.2-д заасны дагуу төлөвлөсөн эсэхийг хянах, тайлан дүгнэлтийг авто замын асуудал эрхэлсэн засгийн газрын гишүүнд танилцуулах;

2.16.4. Сангийн үйл ажиллагаа, санхүүгийн тайланд хяналт тавих, тайлан дүгнэлтийг авто замын асуудал эрхэлсэн засгийн газрын гишүүнд танилцуулах;

2.16.5. Сангийн хөрөнгийн бүрдүүлэлт, зарцуулалтын талаар илэрсэн зөрчил, дутагдлыг цаг тухайд нь арилгуулах талаар тогтоол гаргах;
2.17. Сангийн Ажлын алба нь сангийн өдөр тутмын үйл ажиллагаанаас гадна дараах үйл ажиллагааг эрхлэн гүйцэтгэнэ. Үүнд:
2.17.1. Удирдах зөвлөлийн хурлаар хэлэлцэх асуудлын төлөвлөгөөг гаргаж Удирдах зөвлөлийн даргаар батлуулах;

2.17.2. Удирдах зөвлөлийн хурлын бэлтгэлийг хангах, зохион байгуулах, хэлэлцүүлэх асуудалтай холбоотой баримт бичгийн бүрдлийг хангах;

2.17.3. Удирдах зөвлөлийн хуралдааны тэмдэглэл хөтлөх;

2.17.4. Удирдах зөвлөлийн тогтоол, хурлын тэмдэглэлийн хэрэгжилтийг зохион байгуулах.
2.17.5.  Санхүүгийн тухайн жилийн орлогын төлөвлөгөөний дагуу улс, нийслэл, орон нутгийн төсвийн болон хөгжлийн сангийн хөрөнгөөр авто замын салбарт хэрэгжих авто зам, замын байгууламжийн барилга, засвар, техник, эдийн засгийн үндэслэл, зураг төслийн төсөвт өртөг болон бусад салбаруудаас холбогдох хууль тогтоомжийн дагуу тус тус тооцсон орлогыг Санд төвлөрүүлэх;
2.17.6. Удирдах зөвлөлийн баталсан санхүүгийн жилийн орлогын төлөвлөгөө, “Авто замын норм нормативын сангийн хөрөнгөөр хэрэгжүүлэх төсөл, арга хэмжээний төлөвлөгөө”-ний хэрэгжилтийг хангаж ажиллах;
2.17.7. Сангийн хөрөнгийг бүрдүүлэх, зарцуулах үйл ажиллагааг зохион байгуулах;
2.17.8. Зам, тээврийн салбарын судалгаа, шинжилгээний ажилд оролцох хүсэлтэй боловсон хүчний хүсэлтийг хүлээн авч “Зөвлөхийн мэдээллийн сан”-г хөтлөх ажлыг зохион байгуулах;
Гурав. Сангийн хөрөнгийн эх үүсвэрийг бүрдүүлэх
3.1. Сангийн хөрөнгө нь Авто замын тухай хуулийн 8 дугаар зүйлийн 8.4 дэх хэсэгт заасан эх үүсвэрээс болон зам, тээврийн бусад дэд салбаруудаас стандарт, норм норматив, техникийн баримт бичгийг боловсронгуй болгох, судалгаа шинжилгээний ажлыг хэрэгжүүлэх зорилгоор төвлөрүүлэх орлогоос бүрдэнэ.

3.2. Сангийн орлогыг авто замын асуудал эрхэлсэн төрийн захиргааны төв байгууллагын төрийн сан дахь тусгай дансанд төвлөрүүлж, “Сангийн санхүүжилтийн улирлын төлөвлөгөө”-ний дагуу эрх нээлгэн Төвийн норм нормативын сангийн дансанд шилжүүлнэ.

3.3. Авто замын салбарт хэрэгжих нийслэл, орон нутаг, тусгай зориулалтын авто зам, замын байгууламжийн барилга, засвар, техник, эдийн засгийн үндэслэл, зураг төслийн ажлын Захиалагч нь тухайн төсөл арга хэмжээний төсөвт өртгийн 0,4 хувиар тооцсон орлогыг санхүүжилтийн эрх нээгдсэнээс хойш ажлын 14 хоногт багтаан авто замын асуудал эрхэлсэн төрийн захиргааны төв байгууллагын төрийн сангийн дансанд төвлөрүүлнэ.

3.4. Зам, тээврийн бусад дэд салбаруудаас холбогдох хууль, тогтоомж, журмын дагуу тооцсон орлогыг хуулийн этгээд, иргэн нь авто замын асуудал эрхэлсэн төрийн захиргааны төв байгууллагын төрийн сангийн дансанд төвлөрүүлнэ.

3.5. Санд хөрөнгө төвлөрүүлэх ажлыг Ажлын алба зохион байгуулна. Ажлын алба нь Санд хөрөнгө төвлөрүүлээгүй буюу дутуу төвлөрүүлсэн захиалагч, төрийн захиргааны байгууллагаар уг хөрөнгийг нөхөн төлүүлэх, Авто замын тухай хуульд заасан үүргээ биелүүлээгүй бол холбогдох байгууллагад уламжлан шийдвэрлүүлэх ажлыг зохион байгуулна.
3.6. Санд хөрөнгө төвлөрүүлээгүй буюу дутуу төвлөрүүлсэн Захиалагч, нийслэл, орон нутгийн төрийн захиргааны байгууллагаас орлогыг гүйцээн болон нөхөн төвлөрүүлэх асуудалд авто замын асуудал эрхэлсэн төрийн захиргааны төв байгууллага нь дэмжлэг үзүүлж ажиллана.
3.7. Төрийн болон орон нутгийн өмчийн хөрөнгөөр авто зам, замын байгууламжийн барилга, засвар, техник, эдийн засгийн үндэслэл, зураг төслийн ажил гүйцэтгүүлэх үед худалдан авах ажиллагааны цахим системээс тухайн ажлын захиалагч тус бүрээр мэдээллийг авч Санд төвлөрүүлэх орлогыг тооцон Ажлын албанаас тухайн Захиалагчаас нэхэмжилж төвлөрүүлнэ.
3.8. Авто зам, замын байгууламжийн техник, эдийн засгийн үндэслэл, зураг төсөл боловсруулах, барих, арчлах, засварлах ажлын тусгай зөвшөөрлийг сунгуулах үед тухайн аж ахуйн нэгжийн урьд жилүүдэд хийж гүйцэтгэсэн ажлуудад ногдох Санд төвлөрүүлэх орлогыг төвлөрүүлсэн эсэх талаар мэдээллийг Ажлын алба нь авто замын асуудал эрхэлсэн төрийн захиргааны төв байгууллагаас авч дутуу төлсөн төлбөрийг тухайн ажлын Захиалагчаас нэхэмжилж төвлөрүүлнэ.

Дөрөв. Сангийн хөрөнгөөр хэрэгжүүлэх төсөл, арга хэмжээг төлөвлөх

4.1. Ажлын алба нь “Авто замын норм нормативын сангийн хөрөнгөөр хэрэгжүүлэх төсөл, арга хэмжээний төлөвлөгөө”-г энэхүү журмын 1.4.1, 1.4.2-д заасан зарчмыг баримтлан боловсруулж авто замын асуудал эрхэлсэн төрийн захиргааны төв байгууллагын саналыг аван Удирдах зөвлөлийн хурлаар батлуулахаар хүргүүлнэ.
4.2. Төлөвлөгөөг боловсруулахдаа зам, тээврийн салбарын судлаач, эрдэмтэд, харьяа байгууллагуудаас дэвшүүлсэн санал, санаачлага, хэлэлцүүлгийн үр дүн, стандарт, норматив техникийн баримт бичгийн хэрэгжилтэд хийсэн улсын үзлэг, судалгааны ажлын үр дүнг харгалзан үзнэ.
4.3. Зам, тээврийн дэд салбаруудаас тухайн жилд Санд төвлөрүүлсэн орлогын хэмжээг үндэслэн тухайн салбарын стандарт, норматив, техникийн баримт бичгийг боловсронгуй болгох, түүнтэй холбоотой эрдэм шинжилгээ судалгааны ажлыг төлөвлөнө.
4.4. Зам, тээврийн салбарын стандарт, норматив, техникийн баримт бичгийг боловсронгуй болгох чиглэлээр гадаад, дотоодын хурал, зөвлөгөөн, сургалт, семинарт салбарын боловсон хүчнийг хамруулах зардлыг сангийн хөрөнгөөр хэрэгжүүлэх төсөл, арга хэмжээний төлөвлөгөөнд тусгаж хэрэгжүүлж болно.

4.5. Төлөвлөгөөнд тусгах төсөл, арга хэмжээ нь Ажлын даалгавар нь батлагдсан, зардлын тооцоо, үр ашгийн урьдчилсан тооцоо хийгдсэн байна. Ажлын даалгавар нь батлагдаагүй төсөл, арга хэмжээг төлөвлөгөөнд тусгахыг хориглоно.
4.6. Төлөвлөгөөнд тусгах төсөл, арга хэмжээний ажлын даалгаврыг Ажлын алба нь  зам, тээврийн асуудал эрхэлсэн төрийн захиргааны төв байгууллагаас санал аван боловсруулж Захиалагчаар батлуулна. Техник технологийн нарийн шийдэлтэй, цар хүрээ ихтэй томоохон төсөл, арга хэмжээний Ажлын даалгаврыг боловсруулахад шаардлагатай гэж үзвэл зөвлөх үйлчилгээ авч болно.

4.7. Сангийн хөрөнгөөр хэрэгжүүлэх төсөл, арга хэмжээний зардал нь зөвлөх үйлчилгээ үзүүлэх этгээдийн нэгж хүн/хоногийн зардал, тухайн зөвлөх үйлчилгээг үзүүлэх үед шаардагдах нөхөн төлөгдөх зардлаас бүрдэнэ. 
4.8. Тухайн санхүүгийн жилд хэрэгжүүлэх төсөл, арга хэмжээний зөвлөх үйлчилгээ үзүүлэх этгээдийн нэгж хүн/хоногийн зардлыг Удирдах зөвлөлийн хурлаар батлана. Тухайн зөвлөх үйлчилгээнд шаардагдах нөхөн төлөгдөх зардал нь төслийн нийт зардлын 30 хувиас ихгүй байхаар төлөвлөнө.
4.9. Удирдах зөвлөлөөр батлагдсан орлогын болон төсөл, арга хэмжээний төлөвлөгөөг авто замын асуудал эрхэлсэн төрийн захиргааны төв байгууллага, Хяналтын зөвлөл болон санхүү, төсөв хариуцсан төрийн захиргааны төв байгууллагад хүргүүлнэ. Мөн авто замын асуудал эрхэлсэн төрийн захиргааны төв байгууллага болон Төвийн албан ёсны цахим хуудсанд байршуулна.
Тав. Сангийн хөрөнгөөр төсөл арга хэмжээг хэрэгжүүлэх
5.1. “Авто замын норм нормативын сангийн хөрөнгөөр хэрэгжүүлэх төсөл, арга хэмжээний төлөвлөгөө”-нд тусгагдсан зөвлөх үйлчилгээний ажлыг гүйцэтгэх Зөвлөхийг холбогдох хууль, тогтоомжийн хүрээнд сонгон шалгаруулж, гэрээ байгуулах, дүгнэх;

5.2. Төлөвлөгөөнд тусгагдсан төсөл, арга хэмжээний ажлын даалгаварт заасныг харгалзан тухайн санхүүгийн жилд авто замын салбарт хэрэгжүүлэх төсөл, арга хэмжээг эрх бүхий байгууллагын шийдвэрийн үндсэн дээр Авто замын судалгаа, шинжилгээ, хөгжлийн асуудал эрхэлсэн байгууллага буюу “Зам, тээврийн хөгжлийн төв” ТӨҮГ-аар гэрээгээр гүйцэтгүүлж болно.

5.3. “Сангийн хөрөнгөөр ажил, үйлчилгээ хэрэгжүүлэх эрхийг хязгаарласан этгээдийг жагсаалт”-ад бүртгэгдсэн бүртгэл нь хүчинтэй байгаа хувь хүн, хуулийн этгээд болон тэдгээрийг оролцуулсан ажлын хэсэг, баг, хуулийн этгээдтэй гэрээ байгуулан ажил гүйцэтгүүлэхийг хориглоно.

5.4. Төвөөр гүйцэтгүүлэх төсөл, арга хэмжээний хэрэгжилтийг Төв нь Удирдах зөвлөлийн өмнө бүрэн хариуцах бөгөөд тухайн ажлыг гүйцэтгэхдээ алдаа дутагдал гаргасан, гэрээний үүргээ биелүүлээгүй, төсөл, арга хэмжээний хэрэгжилт хангалтгүй болсон тохиолдолд уг ажлыг дахин Төвөөр гүйцэтгүүлэхийг хориглоно. Энэ нөхцөл байдал үүссэн үед уг төсөл арга хэмжээний хэрэгжилт, төлөвлөлтийг Удирдах зөвлөлийн хурлаар хэлэлцэн шаардлагатай арга хэмжээг авч, Зөвлөхийг холбогдох хууль, тогтоомжийн хүрээнд сонгон шалгаруулж, гүйцэтгүүлнэ.
5.5. Тухайн жилд Төвөөр гүйцэтгүүлэхээр батлагдсан нийт төсөл, арга хэмжээний хэрэгжилт хангалтгүй гэсэн дүгнэлтийг Хяналтын зөвлөлөөс гаргасан тохиолдолд дараагийн санхүүгийн жилээс эхлэн Сангийн хөрөнгөөр хэрэгжүүлэх төсөл арга хэмжээний төлөвлөгөөнд Төвөөр гүйцэтгүүлэхээр төлөвлөх төсөл арга хэмжээний тоог багасгах, цаашид төсөл арга хэмжээг Төвөөр гүйцэтгүүлэхийг хориглох шийдвэрийг Удирдах зөвлөлөөс гаргана.
5.6. Зам, тээврийн салбарын стандарт, норматив, техникийн баримт бичгийн төсөл, эрдэм шинжилгээ судалгааны ажлын тайланд мэргэжлийн төвшинд хүлээн зөвшөөрөгдсөн, хараат бус хуулийн этгээд, иргэнээр редакц, шүүмж хийлгэх, санал, дүгнэлт гаргуулах ажлыг Ажлын алба хариуцан хэрэгжүүлнэ.

5.7. Сангийн хөрөнгөөр хэрэгжүүлж буй төсөл, арга хэмжээний гэрээний хэрэгжилтийг Захиалагч хянан, гэрээт ажлыг акт үйлдэн хүлээж авна. Шаардлагатай гэж үзвэл гэрээний хэрэгжилтэд хяналт тавих, хүлээн авах ажлыг Ажлын хэсэг байгуулан ажиллуулж болно. 

5.8. Сангийн хөрөнгөөр боловсруулсан стандарт, норм, норматив техникийн баримт бичгийн төсөлд холбогдох журмын дагуу дугаар, шифр олгуулж батлуулахаар холбогдох байгууллагад хүргүүлнэ. 
5.9. Сангийн хөрөнгөөр боловсруулагдаж батлагдсан норм, норматив техникийн баримт бичгийг Захиргааны ерөнхий хуулийн 64.3-т заасан хугацаанд танилцуулга, холбогдох бусад баримт бичиг, материал, нөлөөллийн шинжилгээний хамт хууль зүйн асуудал эрхэлсэн төрийн захиргааны төв байгууллагад хүргүүлж, улсын бүртгэлд бүртгүүлэхээр авто замын асуудал эрхэлсэн төрийн захиргааны төв байгууллагад хүргүүлнэ.
5.10. Сангийн хөрөнгөөр боловсруулагдсан судалгааны ажлын тайлан дүгнэлтийг холбогдох газруудад нь хүргүүлэн бодлого боловсруулах, салбарын үйл ажиллагаанд ашиглах зэргээр эргэлтэд оруулах асуудлыг Ажлын алба хариуцан хэрэгжүүлнэ. 

5.11. Батлагдсан норматив техникийн баримт бичгийн мэдээллийг авто замын асуудал эрхэлсэн төрийн захиргааны болон Төвийн албан ёсны цахим хуудсанд байршуулах, сурталчлах, норматив техникийн баримт бичгийг хэвлэн түгээх, сурталчлах, сургалт зохион байгуулах, олон улсын туршлага судлан шаардлагатай гадаад, дотоодын стандарт, норматив, техникийн баримт бичиг, ном товхимол, эрдэм шинжилгээний бүтээл, материал, программ болон техник хангамж, бусад тоног төхөөрөмж худалдан авах, ашиглах, тухайн чиглэлээр мэргэжлийн байгууллагуудтай хамтран ажиллах асуудлыг Ажлын алба хариуцан хэрэгжүүлнэ.

5.12. Сангийн хөрөнгөөр хэрэгжүүлсэн төсөл, арга хэмжээний ажлын төлөвлөлт, гүйцэтгэл, санхүүжилттэй холбогдолтой бүх баримт, материал, гэрээ дүгнэсэн акт зэргийг холбогдох хууль, дүрэм, журамд заасны дагуу архивын нэгж үүсгэж хадгална.

5.13. Гэрээний дагуу үүргээ бүрэн гүйцэтгээгүй Зөвлөхийг “Сангийн хөрөнгөөр ажил, үйлчилгээ хэрэгжүүлэх эрхийг хязгаарласан этгээдийг жагсаалт”-ад бүртгэх саналыг Удирдах зөвлөлд хүргүүлж, шийдвэрлүүлнэ.
Зургаа. Сангийн хөрөнгийг зарцуулах, тайлагнах, хяналт тавих
6.1. Сангийн хөрөнгийг дараах үндсэн 4 үйл ажиллагаанд зарцуулна. Үүнд:
6.1.1. Энэхүү журмын 5.2-т заасан зөвлөх үйлчилгээг хэрэгжүүлэх зардал; 

6.1.2. Зөвлөхийг нь ТБОНӨХБАҮХА тухай хуулийн дагуу шалгаруулсан зөвлөх үйлчилгээнд зарцуулах;
6.1.3. Зам, тээврийн салбарын стандарт норм норматив техникийн баримт бичгийн тогтолцоог боловсронгуй болгохтой холбоотой холбогдох үйл ажиллагааны зардалд зарцуулах.
6.1.4. Зам, тээврийн салбарын стандарт, норматив, техникийн баримт бичгийг судлах, шүүлт үзлэг хийх, боловсруулах, редакц, шүүмж хийлгэх, хэвлэн олшруулах, сурталчлах зардал;
6.1.5. Зам, тээврийн салбарын стандарт, норматив, техникийн баримт бичгийг боловсронгуй болгох чиглэлээр олон улсын туршлага, шинэ дэвшилтэт техник технологийг судлах, танилцах зорилготой гадаад, дотоодын хурал, зөвлөгөөн, сургалт, семинарт хамрагдах, тэдгээрийг зохион байгуулах зардал;
6.1.6. Зам, тээврийн салбарын стандарт, норматив, техникийн баримт бичгийг боловсронгуй болгох чиглэлээр мэргэжилтэн бэлтгэх, давтан сургах, мэргэшүүлэхэд шаардагдах зардал;
6.1.7. Зам, тээврийн салбарын стандарт, норматив, техникийн баримт бичгийн төсөл, холбогдох эрдэм шинжилгээ, судалгааны ажлын тайланг зам, тээврийн салбарын Шинжлэх ухаан, технологийн зөвлөл, дэд зөвлөлүүдийн хурлаар хэлэлцүүлэх зардал;
6.1.8. Зам, тээврийн салбарын стандарт, норматив, техникийн баримт бичгийг боловсронгуй болгох, шинэ техник, технологи нэвтрүүлэхтэй холбоотой судалгаа, шинжилгээний ажил явуулах зардал;
6.1.9. Cангийн хөрөнгийг бүрдүүлэх, зарцуулах, үйл ажиллагааг зохион байгуулах зардал;
6.2. Зам, тээврийн салбарын стандарт, норматив, техникийн баримт бичгийг боловсронгуй болгох, эрдэм шинжилгээ судалгааны ажлыг хэрэгжүүлэх болон энэхүү журмын 6.1-т заасан зардлуудыг зам, тээврийн салбаруудаас төвлөрсөн орлогын хэмжээтэй уялдуулан зарцуулах зарчмыг баримтална.

6.3. Сангийн хөрөнгийг Авто замын тухай хууль болон энэ журамд зааснаас бусад зориулалтаар ашиглах, дараах төрлийн арга хэмжээнд зарцуулахыг хориглоно. Үүнд:
6.3.1. Байгууллага, хувь хүнийг ивээн тэтгэх, хандив өргөх.
6.3.2. Байгууллага, аж ахуйн нэгжийн алдагдал нөхөх, баталгаа гаргах.
6.4. Удирдах зөвлөлийн хурлын шийдвэрийн дагуу батлагдсан төлөвлөгөөнд үндэслэн “Сангийн санхүүжилтийн улирлын төлөвлөгөө”-г улирал бүрийн эхний сарын 15-ны өдрийн дотор боловсруулж, батлан авто замын асуудал эрхэлсэн төрийн захиргааны төв байгууллагад хүргүүлэх, төсөл, арга хэмжээний санхүүжилтийн эрхийг нээлгэх, Төвийн норм нормативын сангийн дансанд төвлөрүүлэх асуудлыг Төв хариуцан зохион байгуулна.

6.1. Санд хөрөнгө төвлөрүүлээгүй зам, тээврийн дэд салбаруудад хэрэгжих төсөл, арга хэмжээнд Зөвлөхийн сонгон шалгаруулалт зарлах, гэрээ байгуулах, бусад холбогдох үйл ажиллагааны зардлыг санхүүжүүлэхийг хориглоно.

6.2. Хяналтын зөвлөл нь Сангийн үйл ажиллагаанд хийх тухайн жилийн хяналт шалгалтын ажлын төлөвлөгөөг боловсруулан Зам, тээврийн хөгжлийн сайдаар батлуулан хэрэгжүүлнэ.

6.3. Ажлын алба нь сангийн хөрөнгийн бүрдүүлэлт, зарцуулалтын эхний хагас жилийн тайланг тухайн санхүүгийн жилийн 03 дугаар сарын 15-ны өдрийн дотор, жилийн эцсийн тайланг мөн оны 09 дүгээр сарын 15-ны өдрийн дотор Хяналтын зөвлөлд хүргүүлж, сангийн Удирдах зөвлөлд тайлагнана.

6.4. Сангийн хөрөнгөөр хэрэгжүүлэх төсөл, арга хэмжээний төлөвлөгөө, түүний хэрэгжилтийн талаар хагас жил тутамд Төвийн сайтад тус тус байршуулж, нийтэд мэдээлнэ.

6.5. Хяналтын зөвлөл нь сангийн үйл ажиллагаа, хөрөнгийн бүрдүүлэлт, зарцуулалтад жилд хоёроос доошгүй удаа хяналт, шинжилгээ хийж, тайланг авто замын асуудал эрхэлсэн засгийн газрын гишүүнд танилцуулж, гарсан шийдвэрийг Удирдах зөвлөлд хүргүүлнэ.

Долоо. Өмч хөрөнгийн зохицуулалт

7.1. Сангийн хөрөнгөөр хэрэгжсэн төсөл, арга хэмжээний хүрээнд боловсруулсан, хэвлэн олшруулсан, худалдан авсан, зохион бүтээгдсэн биет болон биет бус хөрөнгө (аливаа норм норматив, техникийн баримт бичиг болон эрдэм шинжилгээний судалгааны ажлын тайлан, худалдан авсан гадаад, дотоодын техникийн баримт бичиг, бүтээл, материал, ном товхимол, аргачлал, заавар, программ болон техник хангамж, бусад тоног төхөөрөмж) нь Төрийн өмч байна.

7.2. Авто замын асуудал эрхэлсэн төрийн захиргааны төв байгууллагын болон түүний харьяа байгууллагууд ашиглахаар бүтээгдсэн биет болон биет бус хөрөнгийг холбогдох хууль, тогтоомжийн дагуу цаашдын эзэмших болон ашиглалтыг хариуцах байгууллагын өмч хөрөнгийн бүртгэлд шилжүүлэх ажлыг авто замын асуудал эрхэлсэн төрийн захиргааны төв байгуулагын саналыг харгалзан гаргасан Төрийн өмчийн бодлого, зохицуулалтын асуудал эрхэлсэн төрийн захиргааны байгууллагын  шийдвэрийн дагуу Төв зохион байгуулан хүлээлцэнэ.

